
PJESA E PARË

KARAKTERISTIKA TË PËRGJITHSHME 

1. HYRJE

Strategjia e KQZ-së për edukimin zgjedhor të shtetasve është një material bazik, që synon të shprehë mënyrat dhe të gjejë rrugët që duhet të ndjekë KQZ-ja në perceptimin e më pas ndërtimin e projekteve edukues, informues dhe sensibilizues për shtetasit shqiptarë gjatë gjysmës së parë të vitit 2011, kohë dhe kur do të zhvillohen Zgjedhjet për Organet e Qeverisjes Vendore. Ky material bazë përcakton qartë prioritetet e veprimeve, kohën e zbatimit të programeve të ndryshme, si dhe metodat e mjetet që do të përdoren për të konkretizuar programet respektive. Kjo strategji përbën një detyrim ligjor, përcaktuar në nenin 21, pika 9 të Kodi Zgjedhor të Republikës së Shqipërisë”.
2. QËLLIMI I STRATEGJISË

Strategjia ka për qëllim përcaktimin e drejtimeve, formave e mjeteve që duhet të ndjekë KQZ-ja në përmbushje të detyrimit ligjor për edukimin zgjedhor të shtetasve. Qëllimi më specifik i strategjisë është gjetja e formave sa më bashkëkohore të komunikimit me shtetasit që gëzojnë të drejtën e votës, dhe jo vetëm, koordinimi e më pas vënia në jetë e projekteve të ndryshme, në përmbushje të qëllimit për realizimin e sa më shumë programeve cilësore të edukimit zgjedhor të shtetasve. Ky fakt do të ndihmonte në rritjen e pjesëmarrjes në votim, rritjen në cilësinë e votimit, shmangien e gabimeve gjatë procesit për arsye mosnjohjeje apo dhe të fenomeneve negative që vihen re gjatë procesit zgjedhor në tërësi. 

3. GRUPIMET SHOQËRORE QË PREK STRATEGJIA 

Strategjia e KQZ-së për edukimin zgjedhor të shtetasve në tërësinë e vet i kushtohet të gjithë zgjedhësve. Projektet që u kushtohen të gjithë zgjedhësve cilësohen ndryshe “projekte të përgjithshme”. Por, ky është vetëm njëri aspekt. Aspekti tjetër është konceptimi dhe zbatimi i strategjisë në drejtime të ndyshme, për target-grup të ndryshëm. Në këtë kontekst parashikohen projekte të posaçme për këto grupe specifike të shoqërisë, sikurse janë: 

· grupet e ndryshme me kombësi joshqiptare, ku përfshihen dhe     minoritetet. 
· votuesit e rinj

· personat me aftësi të kufizuar 
· shtetasit shqiptarë me banim jashtë shtetit 

· grupe të caktuara, kryesisht në zona rurale (gratë dhe shtëpiaket) 
4. STRUKTURA E STRATEGJISË

Struktura në fjalë është konceptuar në tri pjesë.  

Pjesa e parë trajton tiparet e përgjithshme të saj dhe jep një përshkrim të shkurtër të qëllimit dhe strukturës.

Pjesa e dytë fokusohet në marrrëdhëniet e KQZ-së me zgjedhësit, duke synuar evidentimin e të gjitha projekteve të edukimit dhe rrugët e tjera që duhet të ndjekë KQZ-ja, për të ardhur sa më pranë zgjedhësve gjatë vitit 2011, si një vit elektoral. Kjo pjesë, pa asnjë dyshim, konsiderohet dhe më e rëndësishmja në strukturën e strategjisë. Kjo dhe për vetë përcaktimin e qartë e detyrimin ligjor që parashikon Kodi zgjedhor, në nenin 21 pika 9, ku thuhet: “KQZ-ja merr masa dhe organizon edhe programe për edukimin zgjedhor të shtetasve”. Në këtë fazë, konkretizohen të gjitha drejtimet e përgjithshme, specifike dhe afatet e përcaktuara të marrrëdhënieve konkrete të KQZ-së me zgjedhësit, marrëdhënie që synojnë mbi të gjitha interaktivitetin. Në këtë kuadër strategjia është e fokusuar në këto drejtime thelbësore:

· Edukimi elektoral i zgjedhësve.  

· Informimi dhe sensibilizimi zgjedhor i shtetasve. 
· Projekte specifike të edukimit të zgjedhësve për njohjen e KQZ-së si institucion në veçanti, por dhe mbi të drejtën kushtetuese ndaj votës në tërësi. 

Janë pikërisht këto tre drejtime që përbëjnë thelbin e strategjisë që duhet të ndjekë KQZ-ja. Secili drejtim i strategjisë zbatohet në mënyrë të pavarur nëpërmjet projekteve respektive. Ndërsa edukimi është një drejtim më i zgjeruar dhe ndjek projekte të veçanta dhe të detajuara, informimi dhe sensibilizimi janë dy drejtime që trajtohen dhe zbatohen në unison. Kjo, pasi informimi dhe sensibilizimi konsistojnë në përcjelljen e mesazhit zgjedhor me të njëjtat forma, metoda dhe projekte, arsye që e kushtëzojnë këtë fakt. Por, që zbatimi i kësaj strategjie të ketë një efikasitet maksimal në zbatimin e tij, duhet që të rakordohet me organizma apo kompani eksperte në këtë drejtim. Përvoja e deritanishme ka treguar qartë se pavarësisht përpjekjeve maksimale të Sektorit të Edukimit te Zgjedhësve dhe punës mjaft të mirë, ka qenë gjthmonë e nevojshme ndihma e ekspertëve të jashtëm. Një bashkëpunim i tillë, nën vëzhgimin dhe supervizimin e plotë të SEZ-së do të krijonte të gjithë hapësirën e nevojshme për një implementim efikas si në përmbajtje ashtu dhe në formë të kësaj strategjie. Ajo çka KQZ-ja përgatit për edukimin, ndërgjegjësimin dhe sensibilizimin zgjedhor të shtetasve duhet të konsiderohet si një “produkt”, i cili lançohet në treg për tu “blerë” nga “konsumatori”.  Nëse  arrihet të perceptohet, konceptohet dhe më pas të veprohet në bazë të këtij këndvështrimi, vetëm atëhere do të jemi të sigurtë se strategjia jonë do të mirëpritet dhe do të përvetsohet saktësisht nga “konsumatori” votues. Sigurisht një veprim i tillë kryhet vetëm me vendimmarrjen dhe supervizimin e plotë të KQZ-së. Paralelisht, synohet që secili nga drejtimet e strategjisë pajiset me planveprimin strategjik respektiv, i cili do të ndihmojë në përcaktimin e saktë të afateve, që do të duhet të respektohen maksimalisht. Ky element është mëse i domosdoshëm, pasi nuk duhet të anashkalohet asnjëherë fakti se, thuajse e gjithë baza materiale e kësaj strategjie duhet të jetë jo vetëm gati, por të fillojë zbatimi i projekteve respektive dhe vendosja e materialit të shkruar 45 deri 30 ditë para datës së zgjedhjeve. 

Pjesa e tretë e strategjisë evidenton marrrëdhëniet e KQZ-së me organizatat që përfaqësojnë interesat e grupeve të ndryshme, si dhe operatorë të tjerë të cilët janë të interesuara të zbatojnë projekte të edukimit, informimit dhe sensibilizimit zgjedhor të shtetasve. Por, po në këtë kontekst parashikohen kontakte bashkëpunuese  dhe me institucione që kanë lidhje direkte ose indirekte me procesin zgjedhor.

PJESA E DYTË

5. MARRRËDHËNIET ME ZGJEDHËSIT

Marrëdhëniet me zgjedhësit, nisur dhe nga eksperiencat tashmë solide të përftuara ndër vite, rregullohen dhe vendosen nëpërmjet projekteve përkatëse të përcaktuara qartë në drejtimet e punës së KQZ-së, në funksion të edukimit zgjedhor të shtetasve. E gjitha kjo realizohet duke alternuar të tre elementët bazë: edukim, informim dhe sensibilizim. Të gjithë programet do të veprojnë paralelisht për të dhënë efektet kryesore gjatë periudhës parazgjedhore në Zgjedhjet për Organet e Qeverisjes Vendore. Ashtu sikundër është parashikuar dhe në strategjitë e mëparshme, një pjesë e projekteve do të duhet të vijojnë në nivelin afatmesëm jo vetëm për këtë periudhë, por dhe në nivele afatgjatë. Gjithçka duhet të ketë një synim final: krijimin e një kulture zgjedhore në të ardhmen, në mënyrë që këto projekte të mos vazhdohen në pafundësi apo të paktën jo në këtë shtrirje dhe përmbajtje.  

5/1. EDUKIMI ZGJEDHOR I SHTETASVE
PERKUFIZIMI I EDUKIMIT ZGJEDHOR TË SHTETASVE

Edukimi zgjedhor ka të bëjë me zbatimin e programeve dhe projekteve që synojnë edukimin e zgjedhësve me të gjithë dimensionet themelore të një procesi zgjedhor. Duhet të kihet qartë parasysh se strategjia duhet të synojë jo vetëm ato drejtime që janë parashtruar më sipër, por dhe elementë të tjerë që përfshihen në Kodin Zgjedhor, sa i takon këtij drejtimi. Për këtë është e nevojshme rritja e nivelit dhe “kapjes” së votuesit jo vetëm në sasi, por mbi të gjitha komunikimi sa më cilësisht me të. KQZ-ja duhet të synojë me të gjitha format jo vetëm pajisjen me informacionin e nevojshëm dhe të plotë zgjedhor, por mbi të gjitha të sqarojë zgjedhësit se çdo të thotë të ushtrosh realisht të drejtën e votës në një shoqëri të konsoliduar demokratike. Çdokush ka të drejtën të marrë pjesë në mënyrë aktive apo pasive në qeverisje, duke zgjedhur ose duke u zgjedhur. Çdokush ka të drejtën që ditën e zgjedhjeve të ushtrojë vullnetin dhe verdiktin tij. Është pikërisht ky mesazh që institucioni duhet të ketë jo vetëm në qendër të vëmendjes, por mbi të gjitha në përcjelljen e tij te çdo votues. Kjo dhe për vetë faktin se në nga një raund zgjedhor në tjetrin vërehet një rënie në përqindjen e pjesëmarrjes në votime. Kjo kërkon që të rritet profesionalizmi dhe shumëllojshmëria në përcjelljen e këtyre mesazheve. Programet synojnë të operojnë me efikasitet të plotë në grupe shoqërore të përcaktuara qartë. Por, për të arritur këtë ka ardhur koha që të angazhohen profesionistë të vërtetë të fushës, të cilët duhet të konkretizojnë në format më të mira të mundshme të gjitha kërkesat dhe qëllimet e përcaktuara nga KQZ-ja, nën mbikëqyrjen, interpretimin ligjor, por dhe aprovimin përfundimtar e kolegjial nga vetë trupa drejtuese e institucionit. 

A. PROJEKTET E PËRGJITHSHME TË EDUKIMIT ZGJEDHOR TË SHTETASVE

Këto projekte i dedikohen edukimit zgjedhor të të gjithë shtetasve në mënyrë masive. Projektet e përgjithshme të edukimit kanë për qëllim përcjelljen e materialit edukativ zgjedhor në forma të ndryshme, në mënyrë që i gjithë procesi të vijë sa më pranë dhe sa më qartë në vëmendjen e shtetasve.

B. PROJEKTI I PËRGJITHSHËM I EDUKIMIT NËPËRMJET MEDIAS ELEKTRONIKE

I. SPOTET TELEVIZIVE & RADIOFONIKË

Spotet televizive janë pjesë thelbësore e fushatës së edukimit zgjedhor të shtetasve. Ky element, luan rolin më aktiv për të komunikuar me të gjithë shtetasit që kanë të drejtën e votës, duke u krijuar mundësinë që jo vetëm të informohen në lidhje me zgjedhjet që do të zhvillohen, t’u bëhet thirrje për të marrë pjesë në votime, por mbi të gjitha për t’u krijuar mundësinë që të njohin mënyrën e rregullt të  votimit në tërësi apo dhe në elementë të veçantë të tij. Spotet radiofonikë janë një tjetër element kyç i fushatës edukative. Radio mbetet gjithmonë një mjet tepër i rëndësishëm komunikimi, programacionet e së cilës nuk ndiqen vetëm në ambientet familjare apo publike, por dhe në automjete si të përdorimit privat vetjak ashtu dhe ato të përdorimit publik. Madje, është për t’u theksuar fakti që ndër ndjekësit më të rregullt të këtyre programeve janë të rinjtë, pikërisht ai target grup, pranë të cilëve synohet të shkohet më shumë. Por, është e domosdoshme që spotet edukues të ruajnë një karakter të thjeshtë, të kuptueshëm për të patur efektin e tyre maksimal. 
II. PROJEKTI I CIKLEVE TELEVIZIVE 

Ky program synon të kapë një shtrirje sa më të madhe si gjeografike ashtu dhe në publik. Ai ka për synim të shpalosë përpara auditorit të tij sa më shumë dimensione të këtij procesi zgjedhor. Programi do të materializohet në një projekt specifik dhe do të synojë të realizojë këto pikësynime: 

a. Të shtrihet në të gjithë territorin e vendit nëpërmjet mediave televizive prestigjoze, si dhe nëpërmjet bashkëpunimeve me media rajonale në mënyrë që programet të jenë të shpërndara por dhe të ndiqen në të gjithë territorin e vendit.

b. Të ketë audiencë maksimale 

c. Të përcjellë njohuri zgjedhore të cilat të ofrohen nga persona të depolitizuar apo studiues, profesorë, juristë, analistë, etj. 

d. Të synojë t’i japë përgjigje një numri të konsiderueshëm çështjesh të rëndësishme mbi procesin zgjedhor 

e. T’i ofrojë teleshikuesit një mënyrë të qartë të përthithjes së njohurive mbi procesin zgjedhor, rëndësinë e tij, rolin e të gjithë aktorëve, etj. 

f. Të jetë pranë teleshikuesve nëpërmjet formës së një cikli televiziv periodikisht të transmetueshëm në të paktën katër javë, si dhe standarde të tjera që do të shihen të nevojshme. 

III. PROGRAMI I KONKURIMEVE NË MEDIAN AUDIO-VIZUALE 

Ky projekt synon që në programe të ndryshme në mediat audio-vizive të përfshihen elementë konkursi apo “quiz” për çështje të ndryshme që kanë të bëjnë me procesin zgjedhor apo dhe elementë të ndryshëm të tij. Elementët më thelbësorë të projektit synojnë të tërheqin audiencën me frymën e konkurimit zbavitës e motivimit për të dhënë përgjigjen e saktë, në përfitim të dhuratave të vogla ose thënë ndryshe simbolike. Pjesëmarrësit në “lojra” të tilla, por dhe audienca e programeve respektive, në tërësinë e vet, do të arrijnë të fitojnë disa njohuri themelore mbi zgjedhjet dhe procesin zgjedhor. Mund të vlerësohet e arsyeshme që nëpërmjet këtij projekti të synohet përfshirja e grupeve më specifike të zgjedhësve, sikurse janë të rinjtë, gratë shtëpiake e jo vetëm. Në këtë rast, projekti përkatës do të propozohet në kuadër të programeve specifike të edukimit të shtetasve. Kjo formë do të përshtatet sipas mundësive që do të paraqiten gjatë fazës së përgatitjes së projekteve. Programi duhet të zbatohet për të paktën katër javë resht dhe në fund të tij, por dhe gjatë tij, do të evidentohen një ose disa fitues çmimesh. Do të planifikohet që ky lloj programi të realizohet me ndihmën e donatorëve, bashkëpunëtorëve të KQZ-së, por edhe me fonde të saj nëse do të jetë e mundur. Programi i konkurimit duhet të plotësojë këto standarde: 
a. Të shtrihet në të gjithë territorin e vendit nëpërmjet mediave televizive ose radiofonike prestigjoze. 

b. Të ketë një audiencë të madhe dhe të aktivizojë grupimet më “pasive” të shoqërisë.
c. Të përcjellë njohuri edukative zgjedhore. 
d. Të përfshijë në konkurim një numër sa më të madh çështjesh mbi procesin zgjedhor.
e. Të synojë të evidentojë sa më shumë çështje thelbësore për publikun e gjerë. 
f. Të ofrojë për audiencën një mënyrë të qartë të përthithjes së njohurive mbi procesin zgjedhor, rëndësinë e tij, rolin e të gjithë aktorëve, etj. 

C. PROJEKTI I PËRGJITHSHËM I EDUKIMIT NËPËRMJET FORMAVE TË SHKRUARA 
I. EDUKIMI I ZGJEDHËSVE NËPËRMJET FLETËPALOSJEVE 

Ky projekt synon të përgatisë dhe të përshtasë informacione të ndryshme zgjedhore me qëllim përcjelljen e njohurive zgjedhore në formë të shkruar te zgjedhësit. Informacionet do të mbështeten në burime ligjore dhe do të përcjellin te publiku detaje të procesit zgjedhor. Materialet edukative do të plotësojnë këto parametra: 

a. Fletëpalosjet për zgjedhësit të përfshijnë sa më shumë informacione themelore për procesin zgjedhor, sistemin zgjedhor, natyrën e zgjedhjeve, rëndësinë e tyre, rolin e subjekteve në procesin zgjedhor, rolin e zgjedhësve në proces, si dhe njohuri të tjera që kanë lidhje me zgjedhjet. 

b. Të konceptohen në një formë sa më të thjeshtë për t’u kuptuar lehtësisht nga zgjedhësit 

d. Të përmbajnë një rubrikë të veçantë “Pyetje & Përgjigje”, ku t’u jepen përgjigje temave që mendohet, si rezultat i konstatimeve të kaluara, për të cilat zgjedhësit mund të kenë kureshtje 
e. Të pajisen me ilustrime dhe figura për të qënë sa më të kuptueshme për zgjedhësit 

f. Të shpërndahen tek një numër sa më i konsiderueshëm zgjedhësish, por duke patur parasysh efikasitetin e kësaj forme specifike. 

Përveç fletëpalosjeve, do të sugjerohen për t’u përdorur edhe forma të tjera edukimi të zgjedhësve që mund të konsiderohen të nevojshme. Evidentimi i fletëpalosjeve dhe i formave të tjera do të bëhet rast pas rasti në projektet specifike. Në realizimin e këtij programi të rëndësishëm do të koordinohet bashkëpunimi edhe me struktura të pushtetit vendor nëpërmjet ministrive respektive si dhe me organizatat jofitimprurëse. 

II. PROJEKTI I EDUKIMIT TË ZGJEDHËSVE NË DISTANCË 

Askush nuk vë në dyshim se jetojmë në epokën e internetit dhe të mijëra e mijëra individëve që “lundrojnë” në rrjet. Në këtë kontekst del si domosdoshmëri paraqitja e informacioneve dhe materialeve në faqen zyrtare të internetit të KQZ-së në një mënyrë sa më atraktive pasi dihet mirë se frekuentuesit e kësaj forme komunikimi janë thuajse tërësisht të rinj, një target shumë i rëndësishëm për KQZ-në. Materialet edukative që do t’u ofrohen zgjedhësve në tërësi, do të prezantohen në faqen zyrtare të internetit të KQZ-së në një vend të dukshëm, në formë interaktive dhe atë të një pakete të plotë informative, në mënyrë që zgjedhësit të kenë mundësi të shkarkojnë nga interneti të gjithë informacionin e nevojshëm zgjedhor. Në këtë vend do të përmblidhet i gjithë informacioni zgjedhor, i cili do të përgatitet në formë audio-vizive e të shkruar për zgjedhësit. Paralelisht, mundësimi, për këdo frekuentues për të ndjekur ‘on line’  të gjitha mbledhjet, brenda dhe jashtë vendit do të mundësojë jo vetëm transparencën e punës së KQZ-së, por mbi të gjitha mundësinë që çdo kush të kuptojë se si funksionon institucioni dhe cilat janë përgjegjësitë dhe ngarkesat ligjore të tij.  

D. PROJEKTET SPECIFIKE TË EDUKIMIT ZGJEDHOR TË SHTETASVE 

PROJEKTI SPECIFIK I EDUKIMIT ZGJEDHOR PËR TË RINJTË QË STUDIOJNË NË SHKOLLA DHE UNIVERSITETE

Edukimi zgjedhor i të rinjve do të materializohet nëpërmjet zbatimit të një projekti të veçantë për këtë grup të zgjedhësve. Ky projekt do të parashikojë përgatitjen e një cikli takimesh si dhe përgatitjen e materialeve propagandistike, si fletëpalosje edukative për të rinjtë që studiojnë në shkolla të mesme dhe universitete. Bashkëbisedimet trainuese, shpjeguese duhet të shoqërohen me projekte pilote, madje dhe me inskenime të procesit të votimit. Në këto materiale dhe takime do të shpjegohen në mënyrë të detajuar dhe të thjeshtëzuar koncepte thelbësore që kanë të bëjnë me zgjedhjet dhe sidomos rolin që kanë të rinjtë në këtë proces. Nëpërmjet këtij materiali do të përcillen njohuri zgjedhore në lidhje me: 

a. Zgjedhjet 

b. Sistemin zgjedhor 

c. Të drejtën për të zgjedhur dhe për tu zgjedhur 

d. Çështje të rëndësishme zgjedhore, për të cilat do të krijohet një rubrikë e veçantë e tipit “Pyetje & Përgjigje”. 

Përmbajtja e fletëpalosjeve do të fokusohet vetëm për Zgjedhjet për Organet e Qeverisjes Vendore. Të rinjtë do të kenë mundësi të gjejnë përgjigje për çështjet më të rëndësishme, për të cilat mund të kenë nevojë. Për nga vetë natyra e tyre, fletëpalosjet do të jenë të një formati të përshtatshëm dhe praktik. Ato do të përcjellin informacione dhe njohuri të përpunuara, të thjeshtëzuara dhe të përshtatura për të rinjtë. 
Ajo që do të përbëjë qëllimin kryesor të këtij aspekti është shtrirja e këtyre projekteve sa më shumë në zona rurale apo dhe zona të vogla urbane. Kjo, pasi jo rrallë herë, konstatohen jo vetëm raste të votimit familjar, por ajo çka konsiderohet si pjesa më e rrezikshme në proces; diktimi i votës.     

5/2. INFORMIMI DHE SENSIBILIZIMI ZGJEDHOR I SHTETASVE

I. Definicioni i informimit dhe sensibilizimit zgjedhor të shtetasve 
Informimi zgjedhor është drejtimi që duhet të ndjekë KQZ në fushën e edukimit të shtetasve dhe që ka të bëjë me përgatitjen dhe shpërndarjen jo vetëm të informacionit zgjedhor, por mbi të gjitha me sensibilizimin dhe ndërgjegjësimin nëpërmjet formave dhe metodave të ndryshme. Qëllimi specifik i këtij drejtimi është arritja tek një numri sa më të madh zgjedhësish për sensibilizimin dhe ndërgjegjësimin e tyre për të marrë pjesë maksimalisht në zgjedhje dhe për të kuptuar rëndësinë e ushtrimit të së drejtës së votës. Informacioni zgjedhor përmban rregulla dhe njohuri specifike që zgjedhësit duhet të dinë për të votuar në mënyrë korrekte, të saktë dhe me efektshmëri sa më të lartë. Informacioni duhet të arrijë grupe të ndryshme të popullsisë dhe të përmbajë njohuri të përshtatshme për të gjithë kategoritë e individëve. Për implementimin e këtij drejtimi të programit do të përdoren kryesisht këto metoda:

a. Broshura informative dhe sensibilizuese; 

b. Fletëpalosje; 

c. Postera; 

d. Spote publicitare audio-vizive;
e. Pjesëmarrje në panaire, festa të hapura; 

f. Organizim festivalesh dhe takime të rinjsh ;
g. Metoda të tjera që do të gjenden të përshtatshme dhe efektive; 

Materialet informative dhe sensibilizuese do të përmbajnë informacione zgjedhore kryesisht në lidhje me: 

* Procesin e votimit; 

* Kriteret që duhet të plotësojnë zgjedhësit për të votuar;
* Të drejtën e votes
* Sistemin zgjedhor; 

* Strukturën zgjedhore; 

* Qendrat e votimit; 

* Oraret e votimit; 

* Rritjen e pjesëmarrrjes në votime; 

* Rritjen e përgjegjshmërisë qytetare ndaj votës & procesit të votimit. 

A- PROJEKTET E PËRGJITHSHME TË INFORMIMIT DHE SENSIBILIZIMIT

ZGJEDHOR TË SHTETASVE

Gjatë periudhës parazgjedhore do të zbatohen këto projekte të informimit të shtetasve:

I. PROJEKTI I PËRGJITHSHËM I INFORMIMIT DHE SENSIBILIZIMIT NËPËRMJET MEDIAVE ELEKTRONIKE: FUSHATA MEDIATIKE-
Ky projekt do të veprojë deri në përfundimin e procesit zgjedhor në Zgjedhjet për Organet e Qeverisjes Vendore. Synohet kështu përdorimi i mediave elektronike për të përcjellë tek publiku i gjerë informacionin në lidhje me njohuritë më themelore që zgjedhësit duhet të kenë për procesin e votimit dhe sistemin e ri zgjedhor. Programi do të përfshijë përgatitjen dhe transmetimin e spoteve televizive për përcjelljen tek publiku të informacioneve zgjedhore më të nevojshme. 
Projekti do të parashikojë përdorimin e medias televizive dhe radiofonike për të realizuar sa më mirë të jetë e mundur kontaktin me publikun. Do të synohet transmetimi i sa më shumë spoteve televizive dhe radiofonike në mënyrë që të përcillen sa më tepër mesazhe për zgjedhësit. Frekuenca e transmetimit të spoteve do të vijë në rritje progresive drejt afrimit të datës së zgjedhjeve. Për realizimin e programit do të hartohet një projekt specifik, i cili do të japë të gjithë detajet e nevojshme për realizimin e fushatës mediatike në Zgjedhjet për Organet e Qeverisjes Vendore. Do të mbahet parasysh që fushata të jetë e përhapur në sa më shumë media elektronike kombëtare dhe lokale. 

B. PROJEKT I PËRGJITHSHËM INFORMIMI DHE SENSIBILIZIMI NËPËRMJET

FORMAVE TË SHKRUARA

Vëmendja e programit do të përqendrohet në informimin dhe sensibilizimin e shtetasve në Zgjedhjet për Organet e Qeverisjes Vendore, nëpërmjet formave të shkruara, në mënyrë që votuesit të jenë të mirëinformuar dhe të ndërgjegjësuar për të realizuar një proces të rregullt dhe ligjor. Për të realizuar këtë program do të ndërtohet një projekt i posaçëm, i cili do të përcaktojë në mënyrë të detajuar format dhe metodat për zbatimin e tij. Grupe pune brenda administratës së institucionit, kryesisht të sektorit të edukimit të zgjedhësve, në bashkëpunim të ngushtë me zyrën e Zëdhënësit dhe drejtoritë respektive, do të përgatisin përmbajtjen e informacioneve specifike që do të përcillen në publik, në mëyrë që të realizohet njohja e plotë nga ana e tij. Më pas, për të realizuar një marrëdhënie sa më serioze e profesionale, përgatitja, konceptimi apo dhe shpërndarja e  formave të veçanta sikurse janë: posterat, broshurat informative me ilustrime të veçanta, banderolat si dhe materiale të tjera, duhet t’u besohet studiove të specializuara në këtë fushë. Një pjesë të rëndësishme, në këtë kuadër zë shpërndarja e materialeve informative, të cilat duhet të arrijnë një numër sa më të konsiderueshëm zgjedhësish dhe të përcjellin tek to mesazhin zgjedhor. Të gjitha detajet përkatëse do të parashikohen në projektin specifik. Programi i informimit dhe sensibilizimit duhet të jetë sa më i plotë, i saktë, por edhe i përmbledhur në mënyrë që:  
a. të shkojë sa më pranë zgjedhësve e të ofrojë sa më shumë informacion; 

b. të japë rregullat specifike, të cilat duhet të zbatohen nga zgjedhësit për të realizuar një proces zgjedhor të rregullt dhe të efektshëm; 

c. të jetë sa më i thjeshtë për zgjedhësit dhe lehtësisht i asimilueshëm prej tyre; 

Projekti i informimit dhe sensibilizimit do të shtrihet nëpërmjet përgatitjes së materialeve të veçanta promocionale sikurse janë: broshurat informative, fletëpalosjet, posterat, etj. Përgatitja dhe shpërndarja e materialeve promocionale do të realizohet nëpërmjet një projekti të veçantë, i cili do të propozohet për miratim në KQZ sipas një plan veprimi respektiv. 

C. PROJEKTET SPECIFIKE TË INFORMIMIT DHE SENSIBILIZIMIT ZGJEDHOR TË SHTETASVE 
I. PROJEKTI SPECIFIK I INFORMIMIT DHE SENSIBILIZIMIT ZGJEDHOR PËR TË RINJTË

Shkollat dhe universitetet janë vendet ku një numër gjithmonë dhe më i madh i të rinjve shqiptarë formohen në fusha të ndryshme. Kryesisht nxënësit e vitit të fundit në shkollat e mesme apo të vitit të parë të universiteteve janë dhe kontigjenti më parësor mes zgjedhësve të rinj. Përveç kësaj, me këtë kontigjent shihet edhe mundësia më e madhe për një komunikim masiv, jo thjesht e karakterit informues dhe sensibilizues, por edhe ai i karakterit edukues. Në këtë fazë do të duhet të operohen me programe imediate, në mënyrë që të rinjtë të pajisen me informacione zgjedhore sa më të avancuara, në forma më të sofistikuara që jo vetëm t’i tërheqin të rinjtë, por edhe t’i pajisin ata me thelbin e njohurive zgjedhore që lidhen me të drejtën zgjedhore, procesin zgjedhor, kushtet për të votuar, moshën për të votuar, nocione që kanë lidhje me zgjedhjet dhe demokracinë si dhe normat që duhet të respektohen për të garantuar një proces të rregullt zgjedhor nga pikëpamja ligjore dhe kushtetuese. Po ashtu, në këto programe do të përdoren mjete të përhapjes së informacionit zgjedhor në format dhe mënyrat më efektive të mundshme. Këto forma do të specifikohen në projekte të veçanta. Projekti specifik që do të zbatojë këtë program të strategjisë do të parashikojë shpërndarjen e informacioneve zgjedhore edhe për të rinjtë që frekuentojnë mjedise publike. Fushata e informimit dhe sensibilizimit të të rinjve do të zbatohet edhe nëpërmjet medias, me qëllim shpërndarjen e informacionit zgjedhor në mënyrën më efikase të mundshme, sidomos në ato vende ku mungon infrastruktura publike dhe ka vështirësi komunikimi dhe transporti. Vetë format e edukimit nëpërmjet medias do të jenë të larmishme dhe do të ofrojnë jo vetëm copëza informacioni zgjedhor nëpërmjet spoteve edukativë dhe sensibilizues, por edhe nëpërmjet programeve informative që do të planifikohet të transmetohen në media, sipas projekteve specifike të cilat do të propozohen për t’u miratuar rast pas rasti në KQZ. Projektet e edukimit nëpërmjet medias do të jenë më të shpeshta gjatë fushatës zgjedhore. 

Ajo çka duhet të përbëjë një tjetër fokusim maksimal, po në këtë drejtim, është përpjekja për të gjetur rrugë dhe forma komunikimi efikase dhe me atë pjesë të shoqërisë së kësaj moshe, të cilët nuk frekuentojnë shkollat. Ky aspekt merr një rëndësi shumë të madhe, kur dihet mirë se kemi mjaft raste të votimit familjar, jo në formën e tij tradicionale, por nëpërmjet votës së “detyruar” apo të porositur
II. PROJEKTI I INFORMIMIT DHE SENSIBILIZIMIT PËR PERSONAT ME AFTËSI TË KUFIZUARA 

Krijimi i lehtësirave infrastrukturore do të rrisë pjesëmarrjen në këto votime edhe për personat me aftësi të kufizuara në lëvizje, shikim apo edhe dëgjim. Konkretisht, për personat me aftësi të kufizuar do të krijohen kushte infrastrukturore në lidhje me përshtatjen e qendrave të votimit në mënyrë të tillë që kjo kategori zgjedhësish të ketë mundësi të arrijë të ushtrojë lirisht dhe në mënyrë të garantuar e pa kufizim të drejtën e votës. Krahas informimit dhe sensibilizimit që do të përdoret për këtë qëllim, do të planifikohet të prodhohet një broshurë informative, e cila do të përmbajë informacione dhe njohuri themelore për mënyrën e votimit, qëllimin e tij si dhe nocione të tjera që kanë të bëjnë me Zgjedhjet për Organet e Qeverisjes Vendore. Ky material informativ do të shpërndahet për zgjedhësit që i përkasin kësaj kategorie nëpërmjet degëve të shoqatës respektive apo nëpërmjet formave alternative, sikurse do të parashikohet në projektin specifik. Përveç një projekti specifik që do të synojë gjithëpërfshirjen e personave me aftësi të kufizuar në shikim, duhet të shikohet mundësia e një projekti specifik, kryesisht në mesazhe promocionale televizive për personat me aftësi të kufizuara në dëgjim. Madje, në bashkëpunim me disa prej mediave vizive kombëtare do të shikohet me përparësi maksimale dhe mundësia e informimit të këtij grupimi social, me edicione informative në gjuhën e shenjave. 
Projektet specifike duhet te hartohen në bashkëpunim me shoqatat respektive por edhe në bashkëpunim të ngushtë me donatorë të ndryshëm. 

III. PROJEKTI I INFORMIMIT DHE SENSIBILIZIMIT PËR SHTETASIT SHQIPTARË ME BANIM JASHTË VENDIT

Shtetasit shqiptarë që janë me banim jashtë territorit të Republikës së Shqipërisë potencialisht kanë të drejtën e ushtrimit të votës. Në rast se, secili prej tyre gjendet i pranishëm në ditën e zgjedhjeve në qendrën e votimit ku është i regjistruar, shtetasi mund dhe duhet ta ushtrojë këtë të drejtë. Në këto kushte, KQZ-së i lind detyrimi për të zbatuar programe të informimit dhe sensibilizimit zgjedhor edhe për këtë grup të zgjedhësve. Në pamundësi ende për të siguruar votimin e tyre në vendet ku ata banojnë, për arsye objektive, KQZ-ja duhet parashikojë projekte të veçanta për të sensibilizuar për një pjesëmarrje sa më të madhe në 

votime. Në këtë kontekst, programi i informimit do të zbatohet në mediat elektronike satelitore si dhe nëpërmjet shërbimit të internetit. Nga ana tjetër, do të shihet mundësia që, ajo pjesë e shtypit që shkon jashtë vendit të shoqërohet edhe me një broshurë informative që do të shpërndahet falas për shtetasit shqiptarë që jetojnë jashtë vendit.  Tirazhi i kësaj broshure do t’i përshtatet tirazhit të shtypit përkatës. Po kështu do  të krijojmë një partneritet me agjencitë e udhëtimeve jashtë vendit, ku mund të shpërndahen broshurat respektive falas. Ky program do të shihet me prioritet për t’u zbatuar, por lidhet ngushtë me sigurimin e mjeteve financiare specifike. Prandaj, kësaj pjese të strategjisë do t’i paraprijë një fazë për sigurimin e fondeve shtesë. 

IV. PROJEKTI I INFORMIMIT DHE SENSIBILIZIMIT PËR GRUPET ME KOMBESI TE HUAJ
Tashmë, Komisioni Qendror i Zgjedhjeve ka fituar një eksperiencë tepër pozitive në këtë fushë. Duke iu referuar të dhënave zyrtare që vihen në dispozicion nga Ministria e Jashtme përcaktohen zonat dhe grupet, të cilave u drejtohet ky program specifik. Në këtë program nuk përjashtohet vendosja e kontakteve ndërmjet KQZ-së dhe përfaqësuesve të minoriteteve në Shqipëri, por dhe komuniteteve te ndryshme me kombësi te huaj, që do të mundësonte zbatimin sa më të suksesshëm të këtij projekti. Duke vlerësuar përqendrimin e rezidentëve me kombësi të huaj që jetojnë në Shqipëri, në bashkëpunim me organizatat e tyre përfaqësuese synohet informimi dhe pajisja e tyre me informacionin e nevojshëm zgjedhor ne gjuhët respektive, sa i përket mënyrës së votimit, procedurave, rëndësisë së tij, rolit që kanë qytetarët në votim, etj. Zbatimi i programeve informative dhe sensibilizuese për këto grupe të popullsisë është i rëndësishëm për përfshirjen e tyre në proceset politiko–shoqërore në vendin ku ata jetojnë. 

V. PROJEKTI I PJESËMARRJES NË VEPRIMTARI TË NDRYSHME INFORMUESE DHE EDUKATIVE

Nëpërmjet kësaj pjese të strategjisë, Sektori i Edukimit të Zgjedhësve mund të ngrejë projekte të veçanta për përfshirjen e KQZ-së në aktivitete të ndryshme ku ka kontakte me publikun. Konkretisht, KQZ mund të marrrë pjesë në edukimin, informimin dhe sensibilizimin e shtetasve në panaire, festa, veprimtari të ndryshme, etj. 

Cikli i emisioneve televizive

Përgatitja dhe transmetimi i emisioneve dhe debateve televizive i dedikohet edukimit dhe informimit zgjedhor të shtetasve. Fushata përfshin realizimin dhe transmetimin e një cikli prej 4 emisionesh televizive në një ose disa media kombëtare. Ciklet televizive do të synojnë, ashtu sikundër dhe pjesa tjetër e strategjisë mediatike, të edukojnë, informojnë dhe sensibilizojnë shtetasit në lidhje me detaje të procesit zgjedhor.  

Qëllimi 
Transmetimi i informacioneve dhe i opinioneve të ndryshme ligjore në lidhje me procesin e votimit dhe rëndësinë e tij. 

Nëpërmjet këtij cikli synohet të ndërgjegjësohen shtetasit në lidhje me procesin e votimit dhe përmirësimi i rolit të qytetarëve, në drejtim të përmirësimit të standardeve të këtij procesi.

Objektivi i ciklit të emisioneve televizive 
Ndërgjegjësimi dhe edukimi i shtetasve me procesin zgjedhor për Zgjedhjet për Organet e Qeverisjes Vendore, ku do të trajtohen të gjitha çështjet kryesore, duke filluar nga rëndësia e zgjedhjeve për proceset demokratike, kuadri juridik, mundësitë që ka vendi ynë për të zhvilluar zgjedhje të lira dhe demokratike konform standardeve të njohura ndërkombëtare, mënyra se si duhen evituar problemet themelore që cënojnë rregullsinë e procesit zgjedhor etj. 

Zbatimi 
Për realizimin e këtij projekti do të merren kontakte me televizione të ndryshme, por projekti parashikon realizimin e këtij cikli emisionesh, në rradhë të parë, në Televizionin Publik Shqiptar (TVSH). Projekti do të shikojë mundësinë e transmetimit në televizione lokale me qëllim shtrirjen në të gjithë vendin, por dhe për arsye kostoje. Një emision do të jetë 60 minuta dhe do të synohet që transmetimi të kryhet në orët me të ndjekura të mbrëmjes (prime time), për të siguruar një audiencë sa më të gjerë. Ky cikël do të parashikohet të transmetohet drejtpërdrejt, në rastin më të mirë, por dhe me regjistrim në pamundësi kohore apo teknike. 

5/3. DREJTIMET SPECIFIKE TË MARRËDHËNIEVE ME ZGJEDHËSIT

Sipas këtyre drejtimeve përcaktohet se si KQZ, nëpërmjet Sektorit të Edukimit të Zgjedhësve, t’i krijojë mundësinë zgjedhësve të ndjekin dhe të njohin nga afër veprimtarinë e institucionit të KQZ-së. Kështu, në kohë të ndryshme, mund të realizohen vizita të të rinjve në institucion ose forma të ngjashme në mënyrë që shtetasit të njohin nga afër veprimtarinë e institucionit dhe të afrohen dhe ndërgjegjësohen më shumë për punën e tij. Të përgatiten minidokumentarë televizivë, reportazhe, të cilët të kenë për objekt përshkrimin e punës, por dhe të kuadrit ligjor, mbi mënyrën e funksionimit të KQZ-së. Këto materiale duhet të transmetohen në media të ndryshme, në kuadër të “hapjes” së institucionit me publikun e gjerë. Në këtë mënyrë, qytetarët përveç marrjes së informacionit në mënyrë të drejtpërdrejtë, mund të ndërgjegjësohen më shumë për të drejtat dhe rolin që ato kanë në institucionet qeverisëse. Nga ana tjetër, publikut do t’i vihen në dispozicion disa forma kontaktimi për marrjen e informacionit sipas legjislacionit në fuqi. 

PJESA E TRETË

6. MARRËDHËNIET ME INSTITUCIONET DHE ORGANIZATAT

Komisioni Qendror i Zgjedhjeve do të bashkëpunojë ngushtë me organizata, të cilat përfaqësojnë interesa specifike të grupeve të ndryshme të shoqërisë si dhe organizata të tjera që veprojnë në fushën e zgjedhjeve, demokracisë, qeverisjes, drejtësisë dhe që janë të interesuara të zbatojnë programe të edukimit zgjedhor të shtetasve, por dhe me institucionet respektive, të cilat kanë lidhje direkte apo indirekte me procesin zgjedhor. Në këtë mënyrë, KQZ do të synojë të koordinojë programet e veta të edukimit zgjedhor të shtetasve me projektet specifike të bashkëpunëtorëve të saj, në mënyrë që në këtë proces të përfshihen sa më shumë aktorë, të cilët mund të ofrojnë kontributin e tyre në shërbim të ndërtimit të vlerave të demokracisë në Shqipëri. Do të mbahet parasysh fakti që, bashkëpunimi të forcohet me organizata që kanë eksperiencë në veprimtari zgjedhore, në mënyrë që shkëmbimi i eksperiencës të shërbejë në garantimin e suksesit të zbatimit të programeve të edukimit zgjedhor të shtetasve. 

